
AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

1.  Chief Minister Pu Lalduhoman vawiin khan Ngaizawl khawtlangin Khawdo 

Kut an buatsaih a hmanpui . 

 

 

2.  Nu leh naupiang thihna tihtlem theihna tura sawrkar laipui hmalakna thar 

kalpui dan tur SUMAN Roadmap 2030 chu vawiin khan Health Minister, Pi 

Lalrinpuiin a tlangzarh. 

 

 

3.  Sangau khua Strawberry chingtu Pi ZT Lalrithangi chu 'FAO 100 Women 

Heroes in Agrifood Systems and Rural Development' chawimawina Rome, 

Italy ah hlan a ni. 

 

 

4.    Ni 2 awh tur, e-governance reforms chungchanga ram pum huap 

conference, Himachal Pradesh-a Dharamshala-ah tan a ni.  

<><><> 

KHAWDO KUT 

 

Chief Minister Pu Lalduhoman vawiin khan Ngaizawl khawtlangin Khawdo 

Kut an buatsaih a hmanpui a. Khawdo Kut hi Mizo hnam peng Paite kut ropui bera 

ngaih a ni a, chanchin hlui zirtu te chuan AD 1400 vel atangin he Kut hi an la hmang 

tawh thin niin an ngai. 

 

Thusawiin Chief Minister chuan, Mizo hnam peng hrang hrangte Kut leh ze 

tha tinrengte chu Mizo hnam thil pawimawh an ni vek a, a theih ang angin humhalh 

zel tur a ni, a ti a. 

Khawdo Kut chuan ram leh hnam hmangaih a pawimawhzia hrilh nawn se, 

ram leh hnam dingchhuak ni tura inbuatsaih a tulzia zirtir se, tu leh fa lo la awm zel 

turten hlim taka he Kut hi an hman zui ve zel theih nan – hmathlir fel tak nei 

chungin, kawng dik takah kal tum ni se a ti. 

 

Sorkar thuchhuah tarlan danin, Ngaizawl hi kum 1927 ah Burma atanga rawn 

tla thla Paite hnamten Tualpui lal ram chhungah, khatihlaia Tualpui lal Thanherhna 

phalnaa an din a ni a. A hnuah lal Thanherha fapa naupang zawk Khenchhuma 

chuan a awpzui ta a ni. Rambuai lai khan Khawzawlah khawm an ni a, hetihlai hian 

Jhum Permit hmangin Ngaizawlah hian Bawk an khawh zui zel a. Chuvang chuan 

1927 atanga vawiin thlengin mei a mit lo tia sawi theih a ni. 

 

Tunah hian in 205 an ni mek a, mihring 1200 vel an cheng a ni. 

 

<><><> 



POLICE HQ E OFFICE 

 

Police Headquarters Mizoram e-Office system chu vawiin khan  G.S. Arya 

Mess-ah Home Minister Pu K. Sapdangan a hawng. 

 

PHQ hian office Branch 18 leh Personal Branch 17, belhkhawmin Branch 35 

a nei a. Officer 23 leh Dealing Officer 53 te tan profile mapping thawh zawh a ni 

tawh a ni a, Police Headquarters hi State chhunga he system hmang Directorate 

pariatna 8-na a ni. 

 

Home Minister chuan e- Office system an nei chuan Mizoram Police te’n 

thiamna thar leh tunlai technology leh digital governance hmanga office kalphung 

leh hna thawhdan tihchangtlun an ngaihpawimawh zia a lantir tih sawiin, tangkai 

taka hmang turin duhsakna a hlan a ni. 

 

e-Office hi Police Headquarters hnathawh phung tihchangtlunna tura rahbi 

pawimawh tak a niin, he system hian file movement rang zawk te, official 

correspondence leh thutlukna rang, langtlang zawk leh lehkha hman tlemna 

(paperless) environment dinhmun thlen thei tura beisei a ni. 

 

<><><> 

MWA 

 

Mizo Writers Association (MWA) buatsaihin vawiin khan Lehkhabu Pho 

Runpui vawi-6na Vanapa Hall bathlar ah neih a ni.  

 

He hun hi I&PR Minister Pu B.Lalchhanzova chuan a hmanpui a. Minister 

chuan lehkhabu ziaktu te chu fakin, hlawkna um miah loa mizo hnam, awm mek leh 

lo la awm zel turte tana thil ṭha hnutchhiah duhna thinlung neia harsatna karah pawh 

hmachhawn ngam turin lehkhabu an ziak thin a ni a ti a. Lehkhabu ziaktute chu ram 

leh hnam tana an pawimawh zia hre thar leh tura fuihin, an lehkhabu ziahte chu 

thalaite, college zirlai, kum upa leh thangthar lo la awm zel turten ngaihlu a, 

lehkhabu chhiar intih hmuha uar deuh deuh turin a chah a ni.  

 

Byte of I&PR Minister 

 

Lehkhabu Pho Runpui ah hian Lehkhabu hlui, lehkhabu dawra lei tur awm 

mang tawh lo te pho chhuah niin, lehkhabu pho chhuah zawng zawngte hi man man 

zawka lei tura chawp chhuah a ni. 

 

Mizo Writers Association (MWA) buatsaih Lehkhabu Pho Runpui hiu vawiin 

atanga ni 24 thleng neih tur a ni a, online kaltlangin heng lehkhabu te hi lei theih a ni 

bawk ang.  Heng lehkhabu pho chhuah te hi zirtawpni apiangin zan dar 9 thleng 

hawn thin a ni dawna, a bak zawngah zing dar 10 atanga dar 6 thleng hawn thin a ni 

ang. 

 

<><><> 

SUMAN ROADMAP 2030 

 

National Health Mission hnuaia Reproductive & Child Health bultumin nu leh 

naupiang thihna tihtlem theihna tura  sawrkar laipui hmalakna thar kalpui dan tur 

SUMAN Roadmap 2030 (Surakshit Matritva Aashwasan) chu vawiin khan Health & 

Family Welfare Minister, Pi Lalrinpuiin a tlangzarh a,  



 

Hemi rual hian Reproductive, Maternal, Newborn and Child Health 

(RMNCH) programme hnuaia hriselna enkawlna kalpui dan leh hmasawnna thlir 

hona - State Level Review Meeting neih a ni bawk. 

 

Health Minister chuan he hmalakna hi nu leh nausente nunna humhim tura 

Sawrkâr thutiam thar, public health system tihchak, leh Mizorama hmeichhia zawng 

zawngte'n naupai leh nau neih chungchanga inrintawkna, zahawmna leh hriselna 

lama enkawltu ten an ṭanpui reng dawn tih hriatna nena an hmachhawn theihna tura 

hmalakna a ni a ti a. 

 

Hmeichhiate leh nausen pianghlimte chuan hriselna kawnga enkawlna ṭha an 

dawn theih nan kum 2019 khan kalpui ṭan a ni a, SUMAN Roadmap 2030 hian chu 

intiamkamna chu a chhunzawm zel a ni, a ti. Minister chuan he hmalakna hi India 

ramin Sustainable Development Goals (SDG) a tihhlawhtlinna tura a intiamna nen a 

inmil hle tih a sawi a, National roadmap hian kum 2030-ah chuan nau neih nena 

inkungkaih avanga nu thi zat hi nau piang 100,000 zelah 70 aia tlemah tihhniam a, 

nau pianghlim leh naupang thi ṭhin zat tihhniam belh leh nu leh nau pianghlim thi 

thei rengte thihna pumpelh tura hmalak a tum a nih a thu sawi. 

 

Pi Lalrinpuii chuan district lama hotute, programme officer-te leh facility in-

charge-te chu nu nau pai leh nausen hriselna chu an mawhphurhnaa dah turin a 

sawm a, sawrkar department dangte, pawl hrang hrangte leh khawtlang mipuite nen 

thawhhona tha tak nei tura chahin, hei hian hriselna lama an hmalaknaah rah tha a 

chhuah dawn a ni, a ti.  

 

<><><> 

DIGITAL TRANSPARENCY IN PUBLIC PROCUREMENT 

 

Sorkar in mipui sum hmanga thil a lei dan leh hna a thawh tir dan leh service 

hrang hranga  kalpui danah lang tlang taka hmuh theih leh chhui theih a nih theih 

nan digital system felfai tak a kalpui a. 

 

Digital Transparency hnuaiah hian sawrkar in tender a chhuah te chu portal ah 

dah chhuakin tupawh hmuh a dil theih a siam a ni a. Open data kaltlang in contract 

dawngtute bakah digital audit trial hmanga thil lei atanga a man pek dan kalphung 

zawng zawngte chhui theih a ni a. Hei hian eirukna a tihtawp bakah mipuite ah rinna 

nasa tak a siam a ni. 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

FAO WOMEN FARMER 

 

United Nations hnuaia Food and Agriculture Organization in International 

Year of Women Farmer 2026 puala 'FAO 100 Women Heroes in Agrifood Systems 



and Rural Development' an thlan chhuah zing ami Pi ZT. Lalrithangi  chu Rome, 

Italy ah nimin  tlai khan Award hlan ani. 

   

Lawngtlai District Sangau khuaa strawberry hlawhtling taka chingtu, Pi ZT. 

Lalrithangi  hi Mizo zingah hetiang Award dawng hmasa ber niin, Ram hrang hrang 

131 atanga mi 600 chuang atanga thlan chhuah a ni. 

 

India atangin mi pahnih thlan an ni a, World Food Forum event, FAO 

Headquarter, Rome-a October 12-16 chhunga neih mekah Award hi hlan a ni. 

 

Pi ZT. Lalrithangi  hian strawberry chin kawngah taima taka hma a lakna te, a 

inpekna, a phurna, a thawhrimna leh chhuan awmzel tur tana entawntlak taka a 

thawh avangin he chawimawina ropui tak hi a dawng a ni. Amah hi Horti Fair, 

Mizoram 2026-a Lawngtlai Best Farmer lawmman dawngtu a ni bawk. 

 

<><><> 

SEVA SANKALP 

 

Lawngtlai DC Office bultumin Pradhan Mantri Dharti Aaba Janjatiya Gram 

Utkarsh Abhiyan- PM DA-JGUA hnuaia 'Seva Sankalp Abhiyan 2026' hawnna 

inkhawm DC Office tualzawlah neih a ni a. SDO (S) Pu Collin Hlychho, chuan a 

hawng. 

 

Pu Collin Hlychho chuan Sawrkar laipui  hmalakna pawimawh tak pakhat, 

mipuiten awlsam zawka sawrkar department hrang hrangte an dawr theihna tur a ni 

a, mipuiten an chhawr tangkai dawn hle a ni, a ti a. Department hrang hrangte chu 

mipuite tana rawngbawl an nihna hriaa, mipuite mamawh leh harsatna chinfel 

kawngah theihtawp chhuah turin a sawm nghal bawk. 

 

Seva Sankalp Abhiyan 2026- pual hian  mipuiten awlsam zawk a Office an 

dawr theih nan  Food Civil Supplies & Consumer Affairs Dept chuan: Ration Card 

leh tul dangte siamna tur an hawng a, CMOin MUHCS leh tul dangte, Lead Bank 

ten Bank Account hawn leh a dangte, Agriculture Department: in PM- Kisan 

Samman Nidhi  leh a dangte bakah  DC Office chuan Aadhaar leh Pancard- a thar 

siam leh siamthat ngai siamthatna hun te an hawng a ni. 

 

<><><> 

E-GOVERNANCE CONF. 

  

E-governance reforms chungchanga ram pum huap conference chu vawiin 

khan Himachal Pradesh-a Dharamshala-ah tan a ni a, session hmasa lamah Himachal 

Pradesh-in digital technology hmanga sorkar inrelbawlna tihchakna tur ruahmanna 

chi hrang hrang a kalpuite zirho a ni a, National e-Governance Awards, Digital 

Transformation & Innovation through Artificial Intelligence & Emerging 

Technologies tih thupui hmangin presentation hrang hrang neih a ni bawk. 

Ni 2 awh tur he conf-ah hian sorkar laipui leh state sorkar hrang hrang atangin 

mi thiam leh mi pawimawh tak tak an tel a, digital technology hmanga khual leh 

tuite tana chhawr nahawm tur, lang tlang sorkar tha leh zual siam dan turte 

ngaihtuahho a ni ang. 



<><><> 

DELHI PROHIBITORY ORDERS 

  

 New Delhi Connaught Place venga nawrhna huaihawt tum thlirin Delhi Police 

chuan BNSS Section 163-na tlawhchhanin khapna thupek a chhuah a, hemi 

chungchanga DCP Neha Yadav-in vawiina thuthar lakhawmtute a kawmnaah 

nawrhnaa tel tumte bakah mipui mimir hrim hrimte chu BNSS Section 163-na ep 

zawnga eng punkhawmnaah mah tel lo turin a ngen a, boruak tha a awm theih nan 

Central Park chu ni hnih chhung, New Delhi Municipal Corporation-in a khar thu a 

sawi bawk.   

 

Delhi Traffic Police pawhin vawiin tlai dar 3 atanga Connaught Place leh a 

chhehvel kawng thenkhatah lirthei tlan dan a buai thei tih sawiin helam kawnga kal 

tumte chu a hma lama inbuatsaih lawk turin an hriattir a, mahni lirthei hawl chhuak 

lova, public transport hmang uar turin mipui an ngen bawk. 

 

<><><> 

 


